
Idi oojai ooji Paavora
avaavoitudadami
Coloosasiara oidacami

1-2 Aana arPaavora. Dai aana_aamadu Tim-
oteo gamviaatuldi aapima garaadufii vaavoitu-

dadami ismaacada vaavoitudai Suusi Cristo. Dai
aana ganoojidi aapima Coloosasiara oidacami is-

maacada Diuusi acovail vuvaida. Aana arootosada
Suusi Cristo, Diuusiipalidi cascada. Aatama ipalidi

sai Diuusi garooga caagacara gannaijadana dai
ganiibastudacan tadacana. Diuusi aroogada Suusi
Cristo gartaaanadamiga.

3 Vaascara Dbaigaralidi aatama Diuusicada
daanaitai sai gansoicaifia aapima masai caagacara
oidacana. 4 Baigaralidi aatama Diuusicada
maatacatai isaapima caaga vaavoitudai Suusi
Cristo dai issaalicada oigadai aapima aa
vaavoitudadami, 5 nanaracatai aapima istuigaco
iimi agai tavaagiamu dai Diuusi aamadu oidaca
agai tomastuigaco. Aidasi tucamidara mai aapima
isarvaavoi isSuusi Cristo arcaagacara vuviadami,
aapima vaavoitu isamo imidagai iimi agai Diuusi
asmadu. 6 Dai idi vaa fiooqui caagaducada
ismaacada mai aapima gaaagidi Suusi Cristo
ojootosada vaasi oidigara dai muidutai vaavoitu
dai aa quiaa vaavoitudaimi dai ama duucai
gantatagitoimi vai camaisoimaasi ivueeyi
poduucai isduucai apadui aapimacada. Aapima
mai isDiuusi saalicada oigadai oodami. 7 Vaasi

gomaasi ganmamaatatuli garadufii Epaafarasi.
Agai ivueeyl Suusi Cristo aa duifidada apan
duucai aatama dai alia oigadai aatama agai. Agai
saalicada gansoicaifia masai vaamioma caaga
maatana Diuusi fiiooquida. 8 Agai vaa Epaafarasi
garaagidi masaiaapima aliasi ganoigadaiaipacoga
ganaamadu daacatai Diuusi Ibaada.

9 Cascada aida abiaadara simai aatama gomaasi
apiadaanaifia Diuusi sai agai gansoicaifia masai
caaga maatana istumaasi agai ipalidi isivuaada
aapima dai masai caaga maata caacana VaaSi
Niooquida dai masal caaga maatana isducatai
gaaagai isoidacagi. 10 Mai poduucai saalicada
cangacara oidacagi ivuaadatai istumaasi Diuusi
ipalidi poduucai isduucai gaaagai isivuaadagi
vaasi vaavoitudadami. Poduucai iduiiia agai
aapima naana maasi cacaagaducami dai
vaamioma caaga maatamu Diuusi. 11 Dai daanai
aatama Diuusi, agai saalicada viaa guvucadagai,
sai agai ganmaacana guvucadagada vai poduucai
siaascada oodami soimaasi gantaatamituldadagi
istutiada aapima issoimaasi taatamadagi dai
apiacaagacara oidacagi. 12 Diuusi garoigali
garsoimaascamiga cascada viaa aatama saalicami
aamadu vaasi aa vaavoitudadami isiimiagi
tavaagiamu dai isDiuusi caagacara garnaijadagi.
Cascada baigaralidi aatama Diuusi garoogacada.
13 Agai caagacara garvuvaitu saida aDiaavora
camaitaaanaifia  gariibadaga vai poduucai
camaiaagidi aatama aDiaavora baiyoma aagidi
aatama Suusi Cristo. Agai arDiuusi marada dai
Diuusi saalicada oigadai agai. 14 Suusi Cristo agai
daida caagacara garvuvaitu muucucai curusiaba

vai Diuusi oigaldi garsoimaascamiga.

15 Tomali amaadutai mainaidi Diuusi. Damos
Diuusi ootoi gamara tavaagiaifidara tami oidigi

daama vai poduucai oodami maatana istuiga Di-
uusi. Agai arSuusi Cristo dai apan tuiga Diuusi
gaooga. Suusi Cristo agai dai vaamioma viaa gu-
vucadagai sitomasioora.

16 Suusi Cristo idui vaasiaacatai tavaagiara
dai oidi daama siaasi istumaasi maasi, acaasi
istumaasi maimaasi poduucai isduucai Diuusi
ipali.  Dai Diuusi marada idui vaasi Diuusi
tataaaficaruda sai agai siaa duutudaifia. 17 Diuusi
marada tomastuigaco oidaga Diuusi aamadu.
Dai agai caaga nuucada vaasiaacatai sai
maiugitana tomali oidigi, tomali tasai, tomali
sisiaavugai, tomali amo istumaasi. 18 Dai Cristo
artaaanadamigada vaasi vaavoitudadami. Agai
maa ibadagai utudui avaavoitudadami. Dai
agai arabaitacaaacamigada vaascatai ismaacada
apamu duduaaca agai coidada saagidaifidara
dai agai vaamioma taaanada agai istomasioora.
19 Agai poduucai ivueeyi. Agai arDiuusi cascada.
Diuusi ipaliisaCristo apan tuigacagi agai. 20 Diuusi
ootol gamara tami oidi daama tavaagiaifidara
sai agai muucuna curusiaba sai poduucai
caagacara vuvacana oodami dai Diuusi oigaldi
soimaascamigada. Dai muucucai Suusi Cristo
poduucai vaascatai oidigi daama oidacami
istutuidi iscamaivui vaatacagi Diuusi. Dai
vaasiaacatai oidigi daama dai tavaagiara Diuusi
utulda agai sai apa maascana aidasi tucamidara
idui agai.

21 Damos aapima Aaquioma
maitarmamaaradacatadai  Diuusi  baiyoma
vuidara vaatacatadai aapima Diuusi soimaasi

ivuaadatai. 22 Damos sivi camaivuidara vaata
aapima Diuusi muucucai Suusi Cristo curusiaba

dai poduucai Suusi Cristo ganvaidacaimu
Diuusi vuitapi caoigaldacai gansoimaascamiga

dai camaisoimaasi duucamicamu dai acovai
vuvaidadacamu masaida ivuaadana Diuusi aa
duifidada. 23 Suusi Cristo idufiia agai gomaasi

isaapima apiavaavoitudadagi agai dai caaga
vaavoitudadagi ismaitiipu amai vaasi oidigara
ismaacada viaa guvucadagai  iscaagacara
vuviaadagi oodami dai apiavaavoitudadagi vaasi
Diuusi fiooquida. Agai vaa fiooqui caagaducada
agal ismaacada gaaagidi avaavoitudadami vaasi
oidigi daama dai ismaacada camai aapima dai
ismaacada aana Paavora gaaagidi tomasiaacoga.

24 Baigifialidi aana soimaasi taatamaitai
aapima ganvaatara. Suusi Cristo soimaa taata
vaavoitudadami vaatara. Dai poduucai isduucai
Agal soimaasi taata aana aapa soimaasi taatamai
soicaitai vaavoitudadami. 25 Diuusi gifimaa
amo saalicami ansai aana gansoicaifia aapima

aamadu aa vaavoitudadami masai vaamioma
canga maatana Diuusi fiiooquida 26 ismaacada

aaquioma maitamaatacatadai. Damos sivi
Diuusi garmaatatuli vaasi gomaasi.  Aatama
aracovai vuvaidada agai. 27 Diuusi ipali isvaasi

vaavoitudadami maatacana isSuusi Cristo
garaamadu daja aatama ismaacada vaavoitudai

agai, dai cascada caa maata isiimia ragai Diuusi

aamadu. Gofiiooqui Saalicada caagadu daida aragai
vaatara aapa ismaacada maitarjudidiu. Aaquioma
maimaatacatadai oodami gofiiooqui damos sivi
casi gamaata.

28 Tomasiaaco siaaco ajioopada aatama
aagidifia aatama vaasi oodami sai Suusi Cristo
Arcaagacara vuviaadami. Aagidifia aatama
oodami sai gaaagai isgajiaadara viaagi vaasi
soimaascami dai caaga mamaatatuldi aatama
vaascatai sai Suusi Cristo caagacara vuvaidi
tomasioora sioora vaavoitudagi. Aatama
ipalidi issoicadagi oodami sai vaamioma caaga

vaavoitudana dai sai vaamioma maatana Diuusi
fiooquida dal sal vaamioma caaga ivuaadana

istumaasi Diuusi ipalidi vaavoitudaitai Suusi
Cristo. 29 Gomaasi argifiaa duifidaga naida
povueeyi aana vaasi gifiguvucadagacada ismaacada
gifimaacai Suusi Cristo.

2

1 Aana ipalidi masai maatana aapima sai aana
duudatai gantatagitoi aapima aamadu vaasi

avaavoitudadami Laodiseeara oidacami aamadu
vaaSl agaa ismaacada malqulaa gmmaatA Dai

saalicada daanai aana Diuusi sai agai gansoicaifia
aapima aamadu vaascataiismaacada caaagaiaana
masai apiavaavoitudaifia fiiooquida. 2 Dai aana
ipalidi masai aapima baiganaaliatudaifia aipaco
ganoigaadaitai, dai masai caaga maata naidifia
Diuusi fiiooquida dai masai caaga maatana vaasi
istumaasi aagai Diuusi fiiooquidara aagaitai Suusi
Cristo. Vaasi gomaasi aaquioma maimaatacatadai
oodami. 3 Suusi Cristo agai dai vaamioma caaga

tatagitoi sitomasioora dai Agal gAI‘SOICAl tasai
caaga maatana naana maasi istumaasi istumaasi
maata Diuusi dai poduucai alia sastuduacamu
aatama. 4 Gomaasi ganaagidi aana vai tomali
amaadutai maitanvupuiirumadaifia caa baimaasi
fiooqui ganaagidi masai aagidi caacana. > Tomasi
maiganaamadu daja aana vaascara gantatagitoi
aana aapima dai baigifialidi aana maatacatai
isaapima vaascatai viaa amo tagitoidagai saalicada
caaga vaavoitudaitai Suusi Cristo.

6 Poduucai isduucai cavaavoitu aapima Suusi
Cristo gartaaanadamiga caagacara ganvuvaidacai
agal poduucai gaaagal isapiavaavoitudadagi
aapima sai agai apiagannuucada. 7 Dai gaaagai
isdaanadagi aapima Suusi Cristo sai gansoicaifia
masal caaga oidacana poduucai isduucai agai
ipalidi poduucai isduucai ganmamaatatuli
aana dai vaascara baigavar analiada Diuusicada

vaasi istumaasicada istumaasi agai idui aapima
ganvaatara.

8 Maitavar dagitu aapima isaa oodami
ganvupulirumadadagi vai poduucai maigaji-
aadara vipiaa aapima mamaatatuldiaragada
Suusi  Cristo, ganmamaatatulditai  agai
amai mamaatatuldaragai ismaacada
maitarvaavoi. Istumaasi ganmamaatatuli agai
aroodami mamaatatuldaragada dai oodami
viituldarada, gomaasi maitarSuusi Cristo
mamaatatuldaragada.

9 Suusi Cristo arDiuusi daida aroodami aapa
agai tami oidigi daama oidacatadai. 10 Dai
Suusi Cristo ganaamadu daja dai poduucai

Diuusi ganaamadu daja aapa. Poduucai aapima
viaa vaasi istumaasi tagitu dai caagacara
vuvaquiagi. Suusi Cristo agai dai taaanai
vaasiaacatai. Agai vaamioma taaanal isDiuusi

tataaaflicaruda dai vaamioma taaanai siaDiaavora
tataaafiicaruda. 11 Aidasi vaavoitu aapima Suusi

Cristo dai ganmaacacai agai guvucadagai masai
camaisoimaasi ivuaadana gamai isaapima
arSuusi  Cristo mamaatardamigada maisiu
iquitacaitai gantuucuga poduucai isduucai

gamviituli ajudidiu. 12 Aidasi ganvapacofii
aapima vaavoitudacai Suusi Cristo apaga vaapa
aapima suudara. Gomaasi arapan ducami

isyaasapicamudai aapima Suusi Cristo aamadu.
Dai gooquiara vuvaja suudagiaifidara. Gomaasi
arapan ducami isapan duduaaca vaavoitudaitai
isDiuusi viaa guvucadagai dai agai agai dai
duaacali Suusi Cristo coidada saagidiaifidara
gaguvucadagacada. 13 Aaquioma maiviaacatadai
aapima ibadagai utudui soimaasi ivuaadatai dai
vui vaatacana Diuusi damos sivi Diuusi ganmaa
ibadagai utudui dai oigali agai gansoimaascamiga
vaavoitudacai aapima Suusi Cristo. 14 Dai
tomasi aapima gapiar vaatacatadai maiaagiditai
Diuusi saalicamigada vaascara Diuusi oigali
gansoimaascamiga, Suusi Cristo muu curusiaba

cascada. 15 Aidasi Cristo muu curusiaba
vaamioma istui isaDiaavora aamadu aDiaavora
tataaafiicaruda dai poduucaivaasi oodamiistutuidi

ismaatiagi isvaamioma viaa guvucadagai Suusi
Cristo siaDiaavora.

16 Isamaadutai ganaagiadagi sai maitaaagai
mascuaadagi aamo cuaadagai dai sai maitaaagai
isgayandagi aamo istumaasi dai sai aliasi
graagal issiaa duutuadagi amo tasal siaa
duudagaicatai agai siapa amo ibastaraga tasara
siapa tomastuma tasai maitavar aagiada aapima
agai. 17 Vaasi gomaasi aroodami aaquidada
saalicamigadacatadai dai camaifiamaga aidasi

abiaadara divia Suusi Cristo.  Suusi Cristo
mamaatatuldaragada agai dai namaga sivi.

18 Maitavar vaavoitudada aapima agai ismaacada
ganaagiadagi sai maicaagacara  vuvaquia
agal aapima ismaisiaa duutuadagi Diuusi
tataaafiicaruda tomasi agai ganaagiadagi sai naidi

AmMoO istumaasi ismaacada mainaidi aa oodami.
Agai gaaagidi sal sioora maisiaa duutuadagi

Diuusi tataaafiicaruda sai alia  gagarducada
ganalidi. Damos agai ismaacada pocaitiadagi
gagarducada ganalidi tomasi maiviaa istuisida
gagarducada ganaliadagi dai agai ivuaada alidi
mosacaasi istumaasi aagi agai ipalidi. 19 Agai
maicaaga vaavoitudai Suusi Cristo. Suusi Cristo
argarbaitacraacamiga daida agai soical Vvaasi
avaavoitudadami sai vaamioma caaga maatana
istumaasi ipalidi Diuusi isivuaadagi dai sai amo
tagitoidagaiviaacana vaascatai poduucaiisduucai
Diuusi ipalidi.

20 Aidasi abiaadara vaavoitu aapima Suusi
Cristo mamaatatuldaragada cagajiaadara
viaa aapima oodami mamaatatuldaragada
ismaacada gaaagidi sai sioora aagiadagi oodami
saalicamigada dai oodami viituldaragada sai agai
gia caagacara vuvaquia agai. Cascada maitaaagai

isapiaaagiadagi aoodami viituldaragada
ismaacada maitarsoifii. 21 Aoodami pocaiti sai
maitaaagai iscuaadagi aamo cuaadagai sai tomali
maitaaagai isdaacadagi, tomali istaatamadagi.
22 Vaasi gomaasi aroodami mamaatatuldaragada
maisiu Diuusi. Acuaadagai otoma uugiatai.
23 Aoodami ismaacada gamamaatatuldi gomaasi
poalidi isarsastudugami. Agai pocaiti sai
agaicada ismaacada gamamaatatuldi vaamioma
caaga siaa duutuadagi oodami Diuusi. Dai sai
maicuaadatai aamo cuaadagai arsoifii oodami
vaatara sai vaamioma caaga oidacana dai sai
maigagarducada ganalidifia damos maitarvaavoi.
Gomaasi maitarsoifii oodami vaatara isgajiaadara
viaagi istumaasi aagi agai ipalidi isivuaadagi.

3

1 Aidasi abiaadara vaavoitu aapima Suusi
Cristo, Diuusi ganmaa ibadagai utudui ducami
iscaduduaacamudai aapima poduucai isduucai
Suusi Cristo duaaca, cascada gaaagai iSvaascara
tatagitodagi istumaasi aagai Diuusi fiooquidara
aagaitai atavaagi siaaco daja Suusi Cristo Diuusi
aamadu dai taaanai. 2 Tatagitodavurai istumaasi
arcaagaducami maisiu istumaasi arsoimaascami.
3Damos sivi gajiaadara viaa aapima soimaascami
dai Diuusi gannuucada vaavoitudacai aapima
Suusi Cristo. 4 Dai agai garaamadu daja cascada
tomastuigaco oidacamu aatama. Dai siaascada
Suusi Cristo apamu diviagi dai taaanadagi aatama
AApa taaanada agai agai aamadu.

> Cascada gajiaadara avar vipiaada aapima
vaaSl istumaasi soimaascami. Maitavar googosi
ganducamica, dai maitavar coimudada tuutiaca,
dai maitavar ipaliada gavustuidaga.  Sioora
ipaliadagi gavustuidaga agai gia maisaalicada
siaa duutudai Diuusi baiyoma siaa duutudai

tumifisi dai naana maasi istumaasi. ¢ Cascada
saalicada baamucui Diuusi agai vui ismaacada

maiaagidi dai soimaasi taatatuldia agai agai.
7Dai anquioma aapima povuaadana, 8 damos sivi
gajiaadara avar vipiaada vaasi gomaasi. Maitavar
baacocoda, maitavar soimaasi taatamituldiada
aliada aa, dal maitavar vui fioocada aa, dai
maitavar sigal naasi fiioocada aa vui. 9 Dai
maitavar ganyaatagiada aipacoga. Aapima
cagajiaadaraviaa vaasi gosoimaascamiismaacada
aaquioma ivuaadana cascada. 10 Sivi caviaa
aapima ibadagai utudui. Diuusi agai daida
idui oodami dai sivi Diuusi gansoicali masai
vaamioma apan tuutiacana aapima agai. Diuusi
ipalidi isaapima caaga maata agai cascada.
11 Avaavoitudadami amadugan duucai gannaidi
vaascatai tomasi arjudidiu ismaitarjudidiu aapa,
tomasi iquitaquicagai tuucugada ischo aapa,
tomasi artami oidacami siarsibaacoga oidacami
AAPA, tomasi arpipioofii siartataaanadami aapa.
Casiavar maitatagitoda gomaasi, baiyomavar
tatagitoda isSuusi Cristo argarbaitacaraacamiga
dai agai vaasi vaavoitudadami aamadu daja.

12 Diuusi garoigadai daida acovai garvuvaitu
tasaida armaamaradacana. Soigavar ganaliada
aacada, dai caa tuutiaca, dai maigagarducada
ganaliada, dai soicadavurai aa oodami,

dai maioomaliaca. 13 Dai maitavar vui
Nioocada aapima aa ismaacada soimaasi

gantaatamituldadagi baiyomavar oigaldada agai
poduucai isduucai Suusi Cristo gartaaanadamiga
garoigaldi. 14 Dai vaascara aliasi ganoigaada
aipacoga poduucai viaacamu aapima amo
tagitoidagai. 15 Diuusi acovai vuvaitu vaasi
vaavoitudadami dai agai 1ipalidi isvaascatai
viaacagi amo tagitoidagai. Cascada aliasi
graagal iscaagacara oidacagi dai poduucai
camaitancocoadamu. Dai baigavar analiada
Diuusicada.

16 Aliasi gaaagai istatagitoda Suusi Cristo ma-
maatatuldaragada. Poduucai vaamioma sastudu-
acamu aapima ganmamaatatulditai aipacoga dai
ganmaacaitai fiooqui aipacoga. Ganaadavurai
aapima Diuusi naidada dai baiganaaliada Diuu-
sicada. 17 Vaasi mastumaasi ivuaadagi siapa aa-
gadagi vaascara avar ivuaada istumaasi oojoidi
Suusi Cristo. Dai baigavar analiada Diuusicada
Suusi Cristo ganaamadu daja cascada.

18 Aapima ooqui aagiadavurai gancuucuna,
Diuusi ipalidi ispovuaadagi vaasi ooqui
vaavoitudadami cascada. 19 Aapima cacaali
oigaadavurai ganooifiiga dai maioomaliaca agai
vui. 20 Aapima aali aagiadavurai gandaada
vaascara poduucai alia baigaalidifia Diuusi.
21 Aapima ismaacada maamara maitavar
oomaliaca agai vui vai agai caaga ganaagidifia.
22 Aapima pipioofii angiadavurai ganaamu maisiu
mosacaasi siuu duucu gannaijadagi ganaamu
ipaliditai ispotaiya agai masai alia sastuduga

baiyomavar vaascara caaga aata vuaada siaa

duutudaitai Suusi Cristo. 23 Tomastuma aa
duifidagai ismaacada ivuaadagi aapima saalicada

avar caaga ivuaada ducami issoicadamudai
aapima Suusi Cristo dai maisiu oodami,
24 maatacatai sai iimia agai tavaagiamu dai
Diuusi aamadu oidaca agai tomastuigaco, aapima
ivueeyi gartaaanadamiga Suusi Cristo aa duifidada
cascada. 25 Damos sioora soimaasi ivuaadagi,
Diuusi soimaasi taatamituldia agai agai. Diuusi
agal dai vaascara ivueeyi istumaasi arsaalicami
vaasi oodamicada.

4

1 Aapima gaaamu aliasi gaaagai mascaagacara
naijadagi  ganpipioofiiga daida taaanadagi
mosacaasi istumaasi arsaalicami. Tatagitodavurai
isgantaaanadamiga tavaagiara daja.

2 Duudatai avar daanada Diuusi
baiganaliaracada sai gansoicaifia mai caagacara
oidaca aapima, caaga vaavoitudaitai Diuusi.
Dai baigavar ganaliada aapima Diuusicada.
3 Dai daanadavurai aapima Diuusi aapa sai
agal gifisoicalia nai gaaagiada isSuusi Cristo
Arcaagacara vuviadami gomaasi aaquioma
maimaatacatadai oodami. Sivi maisapi aana
gaaagiditai gomaasi. 4 Dai daanadavurai
aapima Diuusi sai agai gifisoicaifia nai caaga
gamamaatatuldadagi aana Diuusi Hfiooquida
poduucai isduucai gaaagai isivuaadagi.

5 Caagavar tuutiaca aapima agai vui ismaacada
maivaavoitudai Suusi Cristo apiavar gaagada isd-
ucatai aagidagi aapima agai Diuusi fiiooquida. 6 Dai

caagavar fiiooquiada agai vaascara dai aagiada istu-
maasi arsoifii dai caagavar aa nonoragiada tomas-
tumaasi istumaasi ganaagiada agai.

78 Tiiquico argaradufii vaavoitudadami
dai aana alin oigadai goovai. Goovai caaga
garsoicai Suusi Cristo aa duifidadara. Cascada
ganootosda ifiagai aana dai goovai ganaagidamu
isducatai daraaja aatama aana aamadu aa
vaavoitudadami ismaacada gifiama daraaja. Dai
poduucai baiganaliadamu aapima. 92 Onesimo
oida agai goTiiquico. Onesimo argaraduiii
aapa dai alia oigadai aatama. Goovai aamadu
aapima aragai vaa davaariara oidacami dai caaga
garsoicai Suusi Cristo aa duifidadara. Goovai
vagoocatai ganaagidamu istuma apavueeyi
aatama garsaagida.

10 Aristarco gifiaamadu maisapi dai goovai
Diuuscada gamviaatuldi. Dai Marcusi, Bernabé
suculida, Diuusicada gamviaatuldi aapa. Dai
ismaaca aiyagi Marcusi caagavar miaadagida.
11 Dai Suusi Justo Diuuscada gamviaatuldi aapa.
Avaavoitudadami judidiu saagidiaifidara mosacaasi
Aristarcu aamadu Marcusi aamadu Justo
gifisoical Diuusi aa duifidadara. Goovai saalicada
baigifiaaliatudai. 12 Diuuscada gamviaatuldi aapa
Epaafarasi.  Goovai arColoosasiara oidacami
daida goovai ivueeyi Suusi Cristo aa duifidada.
Epaafarasi duudatai daanai Diuusi sai gansoicaifia
mai vaamioma caaga vaavoituda Diuusi fiiooquida
dai masai vaamioma caaga ivuaadana vaasi
istumaasi Diuusi ipalidi. 13 Dai aana ganaagidi

sai agal saalicada ipalidi isaapima aamadu
avaavoitudadami Laodiseeara dai Yerapoliisiara
oidacami caaga ivuaadagi istumaasi Diuusi
ipalidi. 14 Diuuscada gamviaatuldi aapa Ruucasi
ismaacada ardoaadigami. Dai Diuuscada
gamviaatuldi Deemasi aapa.

15 Diuuscada avar viaatulda garaadufii

vaavoitudadami = Laodiseeara oidacami.
Diuuscada avar viaatulda Niinafas aapa aamadu

vaascatai ismaacada ganampaidi quiidara dai
siaa duutudai Diuusi. 16 Siaascada canaidagi
aapima idi oojai varai ootosda avaavoitudadami
Laodiseeara oidacami vai agai naidana aapa. Dai
agal aapa ganootosdamu aoojai ismaacada 00ji
aana varai naida aapima aapa. 17 Dai aagidavurai
aapima Arquipo ansai aana ootosdi fiooqui sai
aliasi gnaagai iscaaga ivuaadagi aaa duifidagai
ismaacada maa Diuusi vaavoitudaitai agai Suusi
Cristo.

18 Sivi aana, Paavora aagi gifinoovicada ganoojidi
cacuugatara dai Diuuscada gamviaatuldi. Dai
tatagitodavurai ismaisapi aana. Saalicada ipalidi
aana sai Diuusi caagacara gannaidifia aapima.

Mosacaasi.

